
Ágrip 

Þetta er 10 eininga lokaverkefni til BA-prófs í þroskaþjálfafræði. Verkefnið er 

tvíþætt, annars vegar greinargerð sem byggð er á fræðilegum heimildum úr 

fötlunarfræði og rannsóknum sem gerðar hafa verið á aðgengi fólks með 

fötlun að aðgengi á netinu. Hins vegar er bæklingur sem heitir Aðgengi fyrir 

alla á netinu: skref í átt að betra aðgengi fyrir fólk með fötlun að vefsíðum á 

internetinu. Verkefnið fjallar um aðgengi á internetinu og þá sérstaklega með 

fatlað fólk í huga þó svo að bætt aðgengi geti komið fleiri hópum til gagns. 

Bæklingurinn er ætlaður öllum þeim sem vilja stíga skref í átt að góðu 

aðgengi fyrir alla á vefsíðum sínum. Einnig er bæklingurinn hugsaður til þess 

að vekja athygli á aðgengismálum á netinu almennt og er umræða um 

aðgengismál yfirleitt einsleit og er áherslan á líkamlegt aðgengi að 

byggingum og öðrum stöðum. Efni bæklingsins er byggt á niðurstöðum 

greinargerðarinnar sem byggð er á fötlunarfræði og rannsóknum á aðgengi. 

Við vinnu verkefnisins var aðgengi á netinu skoðað og er niðurstaðan sú að 

oft eru aðgengismál vanhugsuð og jafnvel hunsuð.  

Formáli 

Þetta er 10 eininga lokaverkefni til BA-prófs í þroskaþjálfafræði og var skrifað 

á haustönn 2013 en skilað í janúar 2014. Þegar ég ákvað að skrifa um 

aðgengi á netinu voru margar hugmyndir komnar í ruslið en frá því að ég 

skrifaði fyrstu ritgerðina mína í þroskaþjálfanáminu hefur aðgengi fatlaðs 

fólks verið mér hugleikið. Aðgengi er að mínu mati vanmetið og eru 

aðgengismál oft látin sitja á hakanum. Það skiptir miklu máli í dagsins amstri 

og þegar kemur að réttindum fólks með fötlun að aðgengismál séu í góðu 

lagi. Verkefnið fjallar um aðgengi að internetinu. 

 Leiðbeinandinn minn í þessu verkefni var Guðrún V. Stefánsdóttir. Hún 

fær mínar bestu þakkir fyrir stuðninginn og samstarfið. Ég vil sérstaklega 

þakka móður minni fyrir að aðstoða mig með börnin og manninum mínum, 

Arnari Frey, fyrir ómetanlegan stuðning og jákvæðni í náminu öllu. Ég klára 

þetta fyrir börnin mín, Hrefnu og Kára, sem ég eignaðist bæði meðan 

þroskaþjálfanáminu stóð.  

Inngangur 

Verkefni þetta er í tveimur hlutum, annars vegar stuttur bæklingur 

með upplýsingum um aðgengismál fólks með fötlun á netinu og hins 

vegar er það greinargerð þessi sem inniheldur fræðilega umfjöllun 

um málefnið og fötlunarfræði. Verkefnið er til BA prófs í 

þroskaþjálfafræðum en mikil áhersla er lögð á að nemendur skilji og 

þekki sögu réttindabaráttu fatlaðs fólks. Áhersla hefur verið lögð á 

að nemendur setji sig inn í þær aðstæður á hverjum tíma þar sem 

þroskaþjálfar verða að vera sérfræðingar á vettvangi hverju sinni til 

þess að geta stutt við fólk með fötlun í því sem það kýs að gera. 

Aðgengismál á upplýsingaöld urðu fyrir valinu því þau eru mjög 

mikilvæg í okkar samfélagi og breytist þessi vettvangur hratt og eru 

tækniframfarirnar stöðugar. Í fyrstu grein Samnings Sameinuðu 

þjóðanna um réttindi fatlað fólks segir að markmið samningsins sé 

að „stuðla að því að fatlað fólk njóti allra mannréttinda og 

mannfrelsis til fulls og jafns við aðra“ (Velferðarráðuneytið, e.d.).  

Þarfir fólks með þroskahömlun til upplýsinga eru þær sömu 

og hjá öllum öðrum í samfélaginu. Það er meðal annars þörf fyrir 

upplýsingar sem allir nota daglega eins og til dæmis fréttir, 

upplýsingar um samgöngur, opnunartíma og fleira (Freyhoff, Hess, 

Kerr, Tronbacke, Menzel og Veken, 1998). Hér á eftir fylgir 

umfjöllun um eftirfarandi efni. 

Fyrsti kaflinn heitir fötlunarfræði og er farið yfir sögu 

fötlunarfræðinnar sem er mikilvægt að hafa alltaf í huga þegar 

fjallað erum málefni faltaðs fólks. Annar kafli er tileinkaður 

aðgengismálum og internetinu. Kaflinn hefst á stuttri yfirferð um 

aðgengi með áherslu á aðgengismál í lögum og 

mannréttindasáttmálum. Seinni hluti kaflans snýr að internetinu, 

netinu eins og höfundur kýs að nota hér eftir. Þriðji kaflinn er um 

fólk með fötlun og almenn umfjöllun um upplýsingaþörf þessa hóps 

í samhengi við netið. Þá er rætt um aðgengi fyrir alla á netinu og 

umfjöllun um aðgengisstefnu sem byggð er á alþjóðlegum stöðlum. 

Loks er litið á sérstakt netaðgengi fyrir fólk með þroskahömlun. 

1 Fötlunarfræði 

Þegar skrifað er um málefni sem tengjast fólki með fötlun er mikilvægt að 

fjalla um sögu og bakgrunn fræðanna. Fötlunarfræði eru nauðsynlegur 

grunnur þegar fjallað er um fatlað fólk. Sagan segir okkur að það hafa orðið 

margar jákvæðar breytingar í málaflokkum fatlaðs fólks en það má alltaf gera 

betur og er mannréttindabaráttunni aldrei lokið þrátt fyrir jákvæðar framfarir á 

síðustu árum. Í þessum fyrsta kafla ritgerðarinnar er sjónum beint að sögu og 

þróun fötlunarfræðinnar og þeirra miklu breytinga sem urðu í fræðigreininni á 

síðustu öld. 

 

1.1 Frá mannkynbótum til sjálfstæðs lífs 

Segja má að samfélagið sé komið langt frá úreltum læknisfræðilegum 

sjónarhornum á fötlun og sannarlega enn lengra frá. Stefnan var til dæmis 

þekkt á tímum nasista í Þýskalandi á fjórða og fimmta áratug 20. aldar, þar 

sem tilraunir til útrýmingar fatlaðs fólks voru gerðar eins og alkunnugt er en 

ekki má gleyma því sem áður var. Síðar færðist skilningurinn af 

manneskjunni yfir á samfélagið í kjölfar þess að félagsvísindin tóku við að 

rannsaka og fjalla meira um fötlun. Í dag er hugmyndafræðin um sjálfstætt líf 

efst á baugi og er fólk með fötlun á Íslandi að berjast fyrir að fá að að breyta 

og stjórna sínu lífi í samræmi við það (Helga Baldvins- og Bjargardóttir og 

Hanna Björg Sigurjónsdóttir, 2011; Rannveig Traustadóttir, 2003). 

Læknavísindin komu með þær kenningar að fötlun væri í raun 

sjúkdómur  og þar var sjúkdómurinn fötlunin aðalatriðið en manneskjan 

aukaatriði. Fötlun var því óeðlilegt ástand og sjúkt en þetta var í kringum 

aldamótin 1900. Eftir það óx styrkur og útbreiðsla mannkynbótastefnunnar og 

var fatlað fólk lokað inni á sólahringsstofnunum við myndun stærri 

borgarsamfélaga á tímum iðnbyltingarinnar. Stórar stofnanir voru oft byggðar 

utan þéttbýliskjarna eða borga. Þar var fólk útilokað frá samfélaginu og 

sjálfstæði fólksins var algjört aukaatriði. Þetta olli því að algengt varð að litið 

væri á fatlað fólk sem óeðlilegt eða jafnvel óæskilegt (Unnur B. Karlsdóttir, 

1998; Rannveig Traustadóttir, 2006). Reynt var að breyta manneskjunni svo 

að hún myndi aðlagast umhverfinu betur. Þjálfun, lækning eða meðferð voru 

notaðar eins og að fötlunin væri sjúkdómur sem hægt væri að lækna. Seinna 

var farið að skoða samfélagið, umhverfið og fötlun og var niðurstaðan að 

samfélagið væri í rauninni hamlandi fyrir fólk með fötlun og umhverfi þess 

(Helga Baldvins- og Bjargardóttir og Hanna Björg Sigurjónsdóttir, 2011). 

Eitt af því sem olli þáttaskilum á stöðu fatlaðs fólks voru nýjar 

hugmyndir um fatlað fólk og mannréttindi sem fram komu á Norðurlöndunum 

eftir miðja 20. öld. Þessar nýju hugmyndir lögðu áherslu á eðlilegt líf og 

samfélagsþátttöku, fötluðu fólki til handa. Kenningar um eðlilegt líf og 

samfélagsþátttöku voru þekktar snemma á Norðurlöndunum og eru kallaðar 

Norræna tengslasjónarhornið á fötlun. Það var félagsfræðingurinn Jan 

Tøssebro sem setti saman hugmyndir ólíks félagsvísindafólks af 

Norðurlöndunum undir einn hatt á sjöunda áratugnum. Grunnurinn að þessum 

kenningum var sá að áherslan yrði færð af einstaklingnum og yfir á umhverfið, að 

það sé umhverfið sem valdi fötlun einstaklingsins en ekki einhverskonar 

persónulegur harmleikur eins og áður var talið. Hugtakið fötlun varð til á sama 

tíma en áður var talað um fólk eftir skerðingu þess. Í dag er því talað um fatlað 

fólk þó að oftast sé þar um að ræða tvo aðskilda hópa, fólk með þroskahömlun 

annars vegar og fólk með hreyfihömlun hins vegar (Rannveig Traustadóttir, 

2006). Norræna tengslasjónarhornið á fötlun er nánar skilgreint sem: 

1. Fötlun er misræmi milli einstaklings og umhverfis. 

Fötlun skapast af því að einstaklingur og umhverfi falla ekki hvort að öðru þannig 

að misræmi eða gap myndast. 

2. Fötlun er afstæðubundin. 

Hvort ákveðin skerðing leiðir til fötlunar eða ekki ræðst af aðstæðum og er bundið 

þeim aðstæðum sem einstaklingurinn hrærist í hverju sinni. 

3. Fötlun er afstæð.  

[...] að skilgreiningar á því hvaða einstaklingsbundin líffræðileg eða andleg 

einkenni eru skilgreind sem fötlun séu félagslega ákvarðaðar og oft 

tilviljunarkennt hvar mörkin eru dregin (Rannveig Traustadóttir, 2006). 

Félagslegi skilningurinn á fötlun kom síðar sem andsvar við 

læknisfræðilega skilningnum og sjúkdómaskýringar á fötlun og fötluðu fólki. 

Áður í læknisfræðilegum skilningi var reynt að breyta manneskjunni þannig 

að hún passaði inn í umhverfið og var þjálfun, lækning og/eða meðferð notuð 

til þess að laga og lækna fólkið, það er að segja að fötlunin var talinn 

hörmulegur sjúkdómur. Seinna var farið að skoða samspilið milli 

umhverfisins, samfélagsins og fötlunarinnar og var niðurstaðan sú að 

umhverfið og samfélagið væri í rauninni hamlandi fyrir fólk með fötlun (Helga 

Baldvins- og Bjargardóttir og Hanna Björg Sigurjónsdóttir, 2011; Rannveig 

Traustadóttir, 2003). 

Í fræðilegri umfjöllun um sögu fötlunarfræðinnar má ekki sleppa umfjöllun 

um breska félagslega líkanið um fötlun (social model of disability) en grunnurinn 

af því var yfirlýsing sem UPIAS (Union of the Physically Impaired Against 

Segregation), sem eru samtök fatlaðs fólks í Bretlandi gáfu út 1976. Þar kom 

fram að fatlað fólk væri fatlað af samfélaginu og að fötlun væri afleiðing 

undirokunar fatlaðs fólks. Þetta nýja sjónarhorn hafnaði alfarið þeirri hugmynd að 

skerðingin orsaki fötlunina, þess í stað „[...] er litið svo á að fötlunin sé afleiðing af 

fyrirkomulagi sem felur í sér félagslegar hindranir og takmarkar möguleika fólks 

með mismunandi skerðingar“ (Rannveig Traustadóttir, 2006). 

Sænski félagsfræðingarnir Bengt Nirje og Tøssebro voru á sama máli 

með að eðlilegt líf þýði ekki að breyta eigi fötluðu fólki svo að það sé eins og 

ófatlað „eðlilegt“ fólk heldur eigi að að laga umhverfi og lífsskilyrði þess svo að 

þau séu eins og annarra í samfélaginu hverju sinni. Að markmið samfélagsins 

eigi að vera jafnrétti fyrir alla þrátt fyrir hvernig fólk lítur út eða hvernig það er að 

öðru leyti. Leitast skal eftir því að allir séu þátttakendur í samfélaginu og geti verið 

sjálfstæðir einstaklingar með þeirri aðstoð, stuðningi og þjónustu sem þarf til að 

allir séu jafnir. Bandaríkjamaðurinn Wolf Wolfensberger þróaði kenninguna um 

eðlilegt líf áfram frá kenningum Nirje um normaliseringu og kom henni á framfæri 

í Bandaríkjunum og víðar. En Wolfensberger endurskilgreindi normaliseringuna 

frá sjónarhorni félagsvísinda og heimspeki (Margrét Margeirsdóttir, 2001).  

Wolfensberger gekk út frá að fötlun fæli í sér frávik, sem leiðir til 

stimplunar og höfnunar samfélagsins í garð fatlaðra. Þannig verða 

fatlaðir „skjólstæðingar“ og fara að líta á sig sem slíkir. Sjálfsmynd 

þeirra og sjálfstraust bíður hnekki. Þeir hafa ekki félagsleg hlutverk 

sem njóta virðingar og gerir þá að virkum þátttakendum í samfélaginu 

(Margrét Margeirsdóttir, 2001). 

Hann leit svo á að kenningin um eðlilegt líf byggi á því að einblína á þjálfun og 

þroska viðkomandi „með því markmiði að hann verði hæfur til þess að gegna 

störfum sem njóta virðingar í samfélaginu“ (Margrét Margeirsdóttir, 2001). Með 

því geti fólk með fötlun unnið sér inn ákveðna almenna félagslega stöðu sem 

viðurkennd  er í hans samfélagi. Wolfensberger leggur áherslu á að nýta alla 

þjónustu og úrræði til að koma í veg fyrir einangrun fatlaðra. Einnig er mikilvægt í 

kenningum normaliseringarinnar að leggja áherslu á að styrkja það jákvæða hjá 

einstaklingnum og veita honum stuðning til menntunar og þroska (Margrét 

Margeirsdóttir, 2001). 

Í dag er víða unnið eftir í dag hugmyndafræðinni um sjálfstætt líf. Þau 

fræði sem upprunnin eru í Bandaríkjunum í byrjun áttunda áratugar 20. aldar. 

Grunnurinn að henni er að „allar manneskjur, óháð eðli og alvarleika 

skerðingar, geta tekið eigin ákvarðanir ef þeim er gefið færi á því“ (NPA 

miðstöðin, e.d.). Sjálfstætt líf byggir á félagslegum skilningi á fötlun og 

eðlilegu lífi og hafnar þá á sama tíma læknisfræðilegum skilningi á fötlun. 

Einstaklingar stjórna hvaða þjónustu þeir vilja, hvenær og hvernig það hefur 

stjórn á eigin lífi og tekur þátt í öllum þeim þáttum lífsins sem það hefur hug á 

(Vilborg Jóhannsdóttir og Freyja Haraldsdóttir, 2010). Grundvallaratriði 

hugmyndafræðinnar um sjálfstætt líf eru:  

 • viðurkenna skuli reisn og óendanlegt verðmæti hverrar manneskju 

• allir, óháð skerðingu, geti tekið sjálfstæðar ákvarðanir um eigið líf 

• allar manneskjur sem eru fatlaðar sökum viðbragða samfélagsins hafi rétt  

á að stjórna eigin lífi  

• viðurkenning á rétti fatlaðs fólks til fullrar samfélagsþátttöku (Morris, 1993). 

Þar er enn betur komið inn á að það sé samfélagið sem fatlar og því 

sé það hlutverk fagfólks að styðja við fólk og aðstoða það við það að lifa 

eðlilegu og sjálfstæðu lífi. 

Fötlunarfræði er í sjálfu sér mjög ung fræðigrein og alltaf eitthvað nýtt 

að gerast og þróast. Á Íslandi hefur NPA eða notendastýrð persónuleg 

aðstoð verið áberandi og er krafa frá hópi fólks með fötlun að slíkt verði tekið 

upp hér á landi og muni standa öllum til boða. Segja má að tími sambýlanna 

sé að renna sitt skeið en í kjölfar kúvendingar í réttindabaráttu fólks með 

fötlun eru spennandi hlutir framundan í þessum málaflokki. 

2 Aðgengismál og internetið 

Aðgengismál eru sífellt að breytast og eru mjög spennandi og fjölbreyttur 

vettvangur. Hér verður fjallað um aðgengi, hvernig það speglast í lögum og 

mannréttindasáttmálum auk smá umfjöllunar um internetið.  

2.1 Aðgengi í lögum og mannréttindasamningum 

Ef talað er um fatlað fólk og aðgengi hugsa eflaust flestir til skábrauta og 

hjólastólalyfta. Aðgengi að upplýsingum er ekki síður mikilvægt málefni og í 

nútímasamfélagi treystum við á að sækja upplýsingar í miklu magni um hvað 

sem er á netinu. Margir líta á aðgang að netinu sem hluta af mannréttindum 

sínum og enn fleiri sem segjast þurfa netaðgang til þess að lifa eðlilegu lífi. 

Mikið af upplýsingum fáum við eingöngu á netinu og eru það oft upplýsingar 

sem varða okkar daglega líf. Í 19. grein Mannréttindasáttmála Sameinuðu 

þjóðanna stendur: 

Allir skulu frjálsir skoðana sinna og að því að láta þær í ljós. Felur 

sá réttur í sér frelsi til að hafa skoðanir óáreittur og að leita, taka 

við og miðla upplýsingum og hugmyndum með hverjum hætti 

sem vera skal og án tillits til landamæra (Mannréttindaskrifstofa 

Íslands, 2008). 

Í níundu grein Samings Sameinuðu þjóðanna um réttindi fatlaðs fólks er 

fjallað um aðgengi. Í greininni segir meðal annars: 

Aðildarríkin skulu gera viðeigandi ráðstafanir í því skyni að gera 

fötluðu fólki kleift að lifa sjálfstæðu lífi og taka fullan þátt á öllum 

sviðum lífsins, þ.e. ráðstafanir sem miða að því að tryggja fötluðu 

fólki aðgang til jafns við aðra að hinu efnislega umhverfi, að 

samgöngum, að upplýsingum og samskiptum, þar með talið 

upplýsinga- og samskiptatækni og kerfi þar að lútandi, og að 

annarri aðstöðu og þjónustu sem veitt er almenningi, bæði í 

þéttbýli og dreifbýli (Samningur Sameinuðu þjóðanna um réttindi 

fatlaðs fólks, 2006). 

Í 21. grein samningsins, sem heitir Tjáningar- og skoðanafrelsi og aðgangur 

að upplýsingum, kemur fram að aðildarríkin eiga að tryggja að fatlað fólk geti 

nýtt sér rétt sinn til tjáningar og skoðanafrelsis:  

 [...] til að leita eftir, taka við og miðla upplýsingum og hugmyndum, 

til jafns við aðra, með hjálp hvers kyns samskiptamiðla að eigin vali“. 

Einnig er sérstaklega tekið fram að það þurfi að veita fyrirtækjum og 

öðrum með þjónustu í boði fyrir almenning og þar með talið að 

upplýsingar, þjónusta og verslun á netinu eigi að vera aðgengilegu 

nothæfu formi fyrir alla (Samningur Sameinuðu þjóðanna um réttindi 

fatlaðs fólks, 2006). 

Af þessu má sjá að réttur til aðgengis upplýsinga er endurtekinn og ber að 

virða mikilvægi þess réttar í okkar síbreytilega upplýsingasamfélagi. Því þá 

má segja að með því að hafa ekki skipulagt og algilt öruggt aðgengi að sem 

flestum vefjum á netinu séu ákveðnir hópar útilokaðir.  

Í lögum um málefni fatlaðs fólks frá 1992 er hvergi minnst á aðgengi 

að upplýsingum heldur er talað um aðgengi í kaflanum um ferilmál og er þá 

átt við aðgengi að opinberum byggingum. En í fyrsta kafla og fyrstu grein 

stendur „markmið þessara laga er að tryggja fötluðu fólki jafnrétti og 

sambærileg lífskjör við aðra þjóðfélagsþegna og skapa því skilyrði til þess að 

lifa eðlilegu lífi“ (Lög um málefni fatlaðs fólks nr. 59/1992). 

Á fæstum vefsíðum á netinu er sérstaklega gert ráð fyrir því að fólk 

með þroskahömlun geti auðveldlega komist um vefinn og náð í þær 

upplýsingar sem það þarf eða að vefurinn virki með helstu hjálpartækjum 

sem fólk notar með og í tölvum til þess að nota netið. Með því að hafa 

fyrrnefndan rétt til aðgengis að upplýsingum getur skert aðgengi að 

upplýsingum á internetinu komið í veg fyrir að einstaklingurinn sé fullur 

þátttakandi í lýðræðisþjóðfélagi. 

 

2.2 Stuttlega um internetið 

Með hverjum deginum komumst við nær því að netið og allt það efni sem þar 

leynist sé hluti af okkar nærumhverfi og þannig okkar eðlilega lífi. Við lítum á 

netið sem sjálfsagðan hlut og jafnvel sumir sem hluta af sínum 

mannréttindum (Bargh og McKenna, 2004). Nú er netið búið að vera til staðar 

á Íslandi í 24 ár eða frá því árið 1989. Frá þeim tíma hefur notendum netsins 

fjölgað hratt og í Hagtíðindum 2012:2 kemur fram að á 96% íslenskra heimila 

séu tölvur og að 95%  heimila séu nettengd. Með tilkomu snjallsíma, 

spjaldtölva og 3G nettenginga hefur netnotkun aukist enn meira og sér í raun 

ekki fyrir endann á þeirri þróun. Varla hefur það farið framhjá neinum að 

hérlendis hefur mikið verið lagt í að safna fé til útvega fötluðum börnum 

spjaldtölvur en það hefur sýnt sig að þau geta nýtt þær í leik og starfi eða 

námi. Vegna þessa meðal annars er þessi kynslóð vön tækninni og 

þægindunum sem henni fylgir og er það ennþá mikilvægara að gefið sé í 

þegar kemur að aðgengismálum á netinu (Maríus Ólafsson, 2006). 

Einnig má sjá þessa þróun í starfsemi íslenskra fyrirtækja þar sem 

mikið er lagt upp með að hafa góða vefi á netinu, stórar og veglegar 

vefverslanir og jafnvel öfluga Facebook-síðu með öllum upplýsingum um 

fyrirtækið, vörur og starfsemi. Einnig hljóta virkir notendur netsins á Íslandi að 

kannast við að „allt gerist á Facebook“ eða öðrum vefjum og oft er gert 

góðlátlegt grín að fólki sem ekki er „á netinu“. Netið getur aukið sjálfstæði og 

sjálfsákvarðanir með auðvelduðu aðgengi að upplýsingum og til dæmis 

vefverslunum með heimsendingu sem getur verið þægilegt fyrir fólk sem á 

erfitt með að komast um eða á í erfiðleikum með það. En auðvitað á það við 

um marga hópa að netið geti verið frábært og svar margra við erfiðleikum og 

vandamálum en á sama tíma verið eitthvað sem veldur vandamálum eins og 

til dæmis einangrun og útilokun. 

 

2.3 Fólk með fötlun og netnotkun  

Fólki með fötlun er oft skipt í tvo hópa, fólk með þroskahömlun annars vegar 

og hreyfihamlaða hins vegar þó að ekki megi gleyma að þessir hópar skarast 

oft. Þarfir þessara hópa fyrir upplýsingar eru ólíkar. Hér verður helst fjallað 

um aðgengi fólks með þroskahömlun að upplýsingum og það sem mætti 

bæta. Hreyfihamlaðir nota meira af hjálpartækjum við netnotkunsem en þarf 

þó að sjálfsögðu að sjá til þess að hjálpartækin virki með vefjunum og öfugt. 

Á Íslandi er starfrækt TMF Tölvumiðstöð (áður Tölvumiðstöð fatlaðra). 

TMF býður upp á þjónustu fyrir fólk og heldur úti frábærum vef þar sem finna 

má mikið af upplýsingum um tölvu- og netnotkun. Tölvumiðstöðin er með 

námskeið fyrir notendur, foreldra og fagfólk og heldur fræðslufundi fyrir 

allskonar hópa. Einnig býður miðstöðin upp á einstaklingsbundna ráðgjöf 

sem felst í mati á þörf fyrir tölvubúnað, val á notkun á búnaðnum og síðan 

leiðbeiningar um notkun (TMF Tölvumiðstöð, e.d., a). Aðildarfélög TMF 

Tölvumiðstöðvarinnar eru Blindrafélagið, Styrktarfélag lamaðra og fatlaðra og 

Öryrkjabandalag Íslands. Til TMF er gott að leita ef um er að ræða líkamlegt 

aðgengisvandamál eða jafnvel til þess að finna forrit sem henta t.d. fólki með 

skynjunarvanda en hafa hug á að nýta sér tæknina. 

Fólk með þroskahömlun hefur sömu þörf fyrir grunnupplýsingar og 

aðrir. Hversdagslegir hlutir eins og fréttir, neytendaupplýsingar, 

opnunartímar, skyldur og réttindi, hvernig á að nálgast þjónustu, upplýsingar 

varðandi frístundir og samgöngur eru upplýsingar sem að hver og einn þarf 

að geta nálgast. Helstu upplýsingar sem fólk með þroskahömlun þarf er það 

sem tengist þeirra lífi frá degi til dags. Það eru upplýsingar um hvar þau búa, 

fólk sem það vill hitta, opnunartíma verslana og þjónustu í umhverfi þess, 

hvert þau eiga að leita með vandamál sín, hvernig það heimsækir vini eða 

lækni og þess fleira. En þessar upplýsingar þurfa að vera á formi sem hver 

og einn skilur. Einnig skiptir fólk með þroskahömlun líka máli að vita hvernig 

það gerir það sama og „allir hinir“ gera án aðstoðar (Freyhoff, Hess, Kerr, 

Tronbacke, Menzel og Veken, 1998). Hreyfihamlaðir hafa að sjálfsögðu sömu 

þarfir en hér verður athyglinni beint að fólki með þroskahömlun þar sem 

vandamálin með aðgengi eru ólík. 

Hér á eftir verður farið nánar í aðgengisþarfir og annað efni tengt fólki 

með þroskahömlun og netnotkun. Þjónusta fyrirtækja og opinberra aðila er að 

færast meira og meira á netið og þarf að gera ráð fyrr öllum hópum 

samfélagsins í þeirri þróun. Fólk með þroskahömlun verður oft útundan þegar 

verið er að rannsaka aðgengi á netinu en mikið hefur verið skoðað hvernig til 

dæmis blindir nota netið og fólk með skynjunarvandamál (Evans, Kennedy og 

Thomas, 2011). 

3  Fólk með þroskahömlun og netið 

Við búum í upplýsingasamfélagi sem þýðir þýðir samfélag hraðra breytinga í 

upplýsingatækni en í því felast mörg tækifæri til þess að bæta lífskjör fólks. 

„Make it simple“ er greinargerð um evrópsk viðmið um gerð og uppsetningu 

auðlesins efnis fyrir fólk með þroskahömlun. Þar er ítarlega farið fyrir notkun 

og upplýsingaþörf fólks með þroskahömlun.  

3.1 Aðgengi fyrir alla á netinu 

Hluti af því að búa í upplýsingasamfélagi er að einungis það fólk sem er 

upplýst getur haft áhrif á líf sitt og stjórnað ákvörðunum. Það er þá mikilvægt 

að upplýsingar séu aðgengilegar öllum og skiljanlegar fyrir alla. Upplýsingar 

þurfa að vera skrifaðar og settar þannig fram að allir geti nýtt sér þær, hvort 

sem er í tímaritum, fréttum, á netinu eða bara hvar sem er. Því má segja að 

fólk sé útilokað frá þessum hluta samfélagsins ef ekki er hugað að 

aðgengismálum. Ef fólki er haldið frá upplýsingum er verið að draga úr rétti 

fólks og valdeflingu. Strikuð er lína á milli þeirra sem eru upplýstir og þeirra 

sem eru það ekki. Allir ætti því að græða á aðgengi fyrir alla (Freyhoff, Hess, 

Kerr, Tronbacke, Menzel og Veken, 1998). Með því að leggja áherslu á gott 

aðgengi að vefsíðum aukast líkur á að allir geti nýtt sér upplýsingarnar sem 

er mikilvægt í nútímasamfélagi. 

Þegar verið er að kanna aðgengi fyrir alla þarf að skoða þarfir allra 

sem nota netið til þess að þær upplýsingar sem eru á netinu nýtist sem 

flestum og að þær gagnist sem flestum. Gefin var út aðgengisstefna fyrir 

íslenska opinbera vefi á netinu og var hún samþykkt af ríkisstjórn í október 

2012 og á innleiðingu þessara viðmiða að vera lokið í janúar 2015. 

Aðgengisstefnan er byggð á stöðlum W3C (Web Accessiblility Initiative)og 

WCAG (Web Content Accessibility Guidelines ) sem voru þróaðir í samstarfi 

við einstaklinga og félög víðsvegar úr heiminum. Um er að ræða alþjóðlega 

staðla fyrir aðgengi efnis á netinu fyrir einstaklinga, félög og opinberar 

stofnanir. Megin þættir í innleiðingu aðgengisstefnunnar á Íslandi er:  

 Allt efni sem er sett fram í öðru formi en texta þarf einnig að vera 
aðgengilegt sem texti til að notendur geti nýtt sér aðra 
framsetningu, svo sem stærra letur, punktaletur (e. braille), talmál 
eða tákn. 

 Margmiðlunarefni sem sett er fram á vefjum þarf einnig að vera 
hægt að miðla á annan hátt. 

 Búa þarf þannig um efni að mismunandi tæki og tól geti lesið úr 
því sömu upplýsingar. 

 Notendur þurfa að sjá eða heyra efni og geta aðskilið efni í 
forgrunni frá bakgrunni. 

 Vefsíður þurfa að búa yfir fullri virkni hjá notendum sem nýta sér 
eingöngu lyklaborð við skoðun vefja. 

 Veita þarf notendum nægan tíma til að lesa og nýta efni. 

 Forðast skal að setja fram efni sem vitað er að geti valdið 
flogaköstum (t.d. blikkandi myndir). 

 Útfæra þarf leiðir til að hjálpa notendum að finna efni og ákvarða 
hvar þeir eru staddir á vefsvæðum hverju sinni. 

 Ganga þarf þannig frá texta að hann sé læsilegur og skiljanlegur. 

 Vefsíður þurfa að virka með fyrirsjáanlegum hætti. 

 Hjálpa þarf notendum að forðast og leiðrétta mistök. 

 Ganga þarf úr skugga um að öll tækni vefsíðunnar fylgi stöðlum, 
tryggja þarf að framtíðartækni og hjálpartæki sem notendur nýta 
sér til að skoða vefi virki (Innanríkisráðuneytið, 2012). 

 

Með aðgengisstefnunni er búið að íslenska og einfalda annars flókið og mikið 

safn upplýsinga sem W3C er. Góðar upplýsingar má finna í stefnunni en þær 

mætti nýta í útgáfu íslenskra fyrirtækja og annarra einkaaðila á netinu auk 

þess sem að opinberar stofnanir þurfa að bæta sína vefi. Það má heldur ekki 

gleyma því að netið er síbreytilegur vettvangur og eru tækniframfarir hraðar. 

Því þurfa vefstjórar að vera vel vakandi og uppfæra vefi eftir nýjustu 

breytingum. 

3.2 Sérstakt netaðgengi fyrir fólk með þroskahömlun 

Nú á dögum er samfélagið á netinu orðið stór hluti af lífi fólks einkum í 

vestrænum samfélögum og eykst netnotkun á hverju ári. Kannað hefur verið 

meðal vefhönnuða hvort að það sé gerlegt að gera netið aðgengilegra fyrir 

fólk með fötlun eins og alla aðra. Markmiðið er að auka samfélagsþátttöku 

fólks með þroskahömlun á netinu.  

Þarfir fólks með þroskahömlun eru oft misskildar og því hunsaðar af 

þeim sökum. Þegar unnið var að gerð WCAG voru sérfræðingar í aðgengi 

fólks með þroskahömlun ekki með í ráðum heldur voru sérfræðingar í skynjun 

og hreyfihömlun með í gerð gátlistanna. Ástæða þess að það er oft litið 

framhjá þörfum fólks með þroskahömlun er sú að þær eru oft mjög flóknar og 

fjölbreytilegar, það er að segja mjög ólíkar, innan þessa hóps. Fólk með 

væga þroskahömlun getur nýtt margt úr WACG gátlistanum en fyrir fólk með 

miðlungs eða alvarlega þroskahömlun þarf ítarlegri aðgengis aðlögun. 

Mannleg aðstoð er mikilvægust fyrir þá sem eru með mikla hreyfihömlun eða 

þá sem eiga í erfiðleikum með tjáskipti (Evans, Kennedy og Thomas, 2011). 

Þegar einstaklingar fá aðstoð frá aðstoðarfólki þá er mikilvægt að það 

sjái hvað er að gerast á skjánum. Hægt er að gera það myndrænt þannig að 

þú sjáir kannski tómata og svo tómata í innkaupakörfu þegar verið er að gera 

innkaup á netinu. Áríðandi er að ná til þeirra sem búa til vefina, það er sjálfa 

vefhönnuðina. Það hefur komið í ljós að vefhönnuðum finnst helsta áskorunin 

í aðgengismálum vera að láta hönnun og aðgengi ganga saman. Þeir þurfa 

að sannfæra þá sem kaupa af þeim þjónustuna að aðgengismál séu 

mikilvæg en peningar, tímaskortur og jafnvel tæknivandamál eru oft 

fyrirstaða. Að vera með vef sem er hannaður með þarfir fólks með væga 

þroskahömlun í huga getur nýst mörgum t.d. að vera með einfaldan texta, 

auðvelda grafík og skýra uppsetningu og skilaboð (Evans, Kennedy og 

Thomas, 2011). 

Fólk með víðtækari þroskahömlun þarf vefi með mjög stuttum texta, 

fáum valmöguleikum á síðu. Slíkar vefsíður eru ekki allra svo að orðið hafa til 

svokallaðar auðlesnar síður. Þessar síður verða að vera til svo að fólk með 

þroskahömlun sé hluti af því samfélagi sem við höfum búið til á netinu. Sem 

dæmi má nefna að Morgunblaðið á netinu er með auðlesna síðu og 

Reykjavíkurborg er með síðu með helstu upplýsingum fyrir notendur. 

Opinberir aðilar eru skyldugir til þess að hafa aðgengilega vefi og eru þær 

með góða vefi, þar má til dæmis nefna Tryggingastofnun ríkisins en þar má 

hlusta á texta síðunnar og fleira.  

 

3.3 Valdefling og aukin netnotkun/samfélagsþátttaka 

Valdefling er mikilvægt hugtak og þá sérstaklega þegar kemur að málefnum 

fólks með fötlun og einnig í kvenréttindabaráttunni. Margir fræðimenn úr 

fjölmörgum fræðigreinum hafa skrifað um valdeflingu (empowerment) svo til 

eru mjög margar skýringar á hugtakinu. Valdeflingu hefur verið lýst meðal 

annars sem fyrirbæri og ferli en hugtakið er sveigjanlegt og jafnvel 

teygjanlegt. „Valdefling felst þá meðal annars í því að fatlaðir þjónustuþegar 

séu álitnir sérfræðingar í eigin þörfum og hafi val til að skilgreina líf sitt, 

langanir, aðstæður og þrár og taka ákvarðanir um eigið líf“ (Hanna Björg 

Sigurjónsdóttir, 2006). Í rannsóknum og skrifum um fólk með þroskahömlun 

er litið svo á að veldefling styðji fólk og sjálfsákvörðunarrétt þess. Með 

félagslegum samskiptum sé fólk að stuðla að eigin valdeflingu og eru þau þá 

valdeflandi. Hins vegar eru fræðimenn sammála um að þjónusta og 

þjónustuveitendur geta hindrað valdeflingu (Hanna Björg Sigurjónsdóttir, 

2006). 

 

3.4 Auðlesinn texti á netinu 

Auðskilinn texti, auðlesinn texti eða mál eru hugtök sem skipta máli þegar 

upplýsingar og efni er gert aðgengilegt öllum. Auðskilinn texti er hugsaður 

fyrir breiðan hóp fólks og nýtist fólki með þroskahömlun, fólki með annað mál 

sem móðurmál, fólki með lestrarerfiðleika, öldruðu fólki og í raun hverjum 

sem er. Lestur er valdeflandi og það að lesa sér til gagns eykur sjálfstraust. 

Að geta lesið gerir fólki mögulegt að nýta sér upplýsingar sem birtast í 

daglegu lífi (Sigurður Sigurðsson, 2010). 

Hér verður stuttlega farið yfir lykilatriði við gerð auðskilins texta sem á 

við hvort sem texti er á blaði eða á vef eins og kemur fram í hefti Sigurðar 

Sigurðssonar frá 2010. Einfalda þarf textann þannig að orðalag sé skýrt. Að 

það séu frekar stutt orð og setningar frekar en löng. Ef notuð eru löng orð 

skal nota bandstrik til að einfalda. Leturgerð skiptir einnig miklu máli. Grannir 

stafir og skýrt letur þar sem bókstafir og tölustafir eru ólíkir. Dæmi um 

heppilegar leturgerðir eru Arial og Futura (í ritvinnsluforritinu Word). Stærð 

leturs skal vera stórt og forðast skal að nota letur minna en 14 punkta. Á vef 

er oftast hægt að stækka letur en ekki alltaf. Greinarskil gera gæfumuninn og 

eru fleiri betri slík en færri. 

Orðin sjálf þurfa einnig að vera auðskilin. Gæta þarf þó að því að 

textinn höfði til þess aldurshóps sem við á og forðast að hafa hann of 

barnalegan. Sleppa skal skammstöfunum og endurtekningar geta oft verið til 

gagns. Nota skal tölustafi frekar en skrifaðar tölur og nýta þá frekar 12 tíma 

klukkuna frekar en 24 tíma og láta fylgja fyrir eða eftir hádegi. Textinn þarf að 

vera áhugaverður og skal geyma nauðsynlegar upplýsingar og sleppa skal 

öllu uppfyllingarefni og auka orðum. Myndir geta gert textann enn skiljanlegri 

en gæta þarf að þær séu skýrar og að þær styðji textann frekar en að taka 

athygli frá honum (Sigurður Sigurðsson, 2010). 

e 

3.5 Aðgengisúttektir á íslandi 

Fyrirtækið Sjá ehf. var stofnað árið 2001 og gefur sig út sem óháð 

ráðgjafafyrirtæki sem sérhæfir sig í að veita ráðgjöf fyrir fyrirtæki og aðra sem 

vilja að vefurinn þeirra sé aðgengilegur fyrir alla, líka fólk með fötlun. 

Fyrirtækið býður einnig upp á aðgengisúttektir þar sem farið er yfir vef 

viðkomandi fyrirtækis, stofnunar eða félags. Til baka fær viðkomandi útlistun 

á prófunum sem gerðar hafa verið allt til að athuga aðgengi á netinu (Sjá 

ehf., e.d., a). 

Sjá hefur verið í samvinnu við Öryrkjabandalag Íslands með „Vottun Sjá og 

Öryrkjabandalagsins“ þar sem vefir eru vottaðir um að þeir séu aðgengilegir 

fyrir sem flesta og þar á meðal fólk með fötlun. Vottunin skiptist í þrennt 

forgang I, forgang II og forgang III.  

Vottun Sjá og Öryrkjabandalagsins felur í sér skuldbindingu 

fyrirtækis/stofnunar til að fylgja þeim kröfum sem settar eru fram 

varðandi aðgengi á vefnum. Vefur er „aðgengilegur” ef allir notendur 

hafa aðgang að og geta notað efni vefjarins óháð fötlun eða getu 

(Sjá ehf., e.d., b). 

Sjá notar gátlista sem þau hafa þróað og prófað í sinni vinnu og er hann að 

hluta byggður á gátlista W3C (Checklist of Checkpoints for Web Content 

Accessibility) frá árinu 1999. En sá gátlisti er notaður víða um heim en gátlisti 

Sjá ehf. er prófaður og notaður á íslenska vefi og með íslenska notendur í 

huga. Þá eru vefirnir prófaðir með hjálpartækjum sem fatlað fólk notar hér á 

Íslandi til dæmis skjálesara. Sjá ehf. býður upp á námskeið í aðgengismálum 

á netinu til að koma til móts við aukna umræðu um aðgengismál fólks með 

fatlanir á netinu. Sigrún Þorsteinsdóttir sérfræðingur í aðgengismálum 

fatlaðra á netinu sér um námskeiðin. Jóhanna Símonardóttir 

framkvæmdastjóri Sjá ehf segir að það séu sífellt fleiri sem láti gera 

aðgengisúttektir á vefum sínum og aðlagi vefinn síðan eftir niðurstöðum Sjá 

en það eru mun færri sem fara í gegnum allt vottunarferlið (Jóhanna 

Símonardóttir, munnleg heimild, 22. nóvember 2013.; Sjá ehf., e.d., b). 

Fyrirtækið sér einnig um framkvæmd á „Hvað er spunnið í opinbera vefi 

2013“ og áhugavert er að skoða niðurstöður frá 2013. 

4 Lokaorð 

Er netið fyrir alla? Nei, þar er ekki svo en þrátt fyrir það eru upplýsingar á 

netinu sem varða alla. Lagt var upp með þessa spurningu og er hreinskilið 

svar við spurningunni, nei svo sannarlega ekki. Eftir að hafa kynnt mér þetta 

málefni til hlítar meðal annars í samhengi við mannrettindasáttmála þar sem 

lögð er mikil áhersla á aðgengismál á mörgum sviðum. Það má segja að 

íslenskt samfélag sé á eftir í þessum málum. Það á líka við um íslensk 

stjórnvöld en hvergi kemur fram í lögum um málefni fatlaðs fólks réttur til 

aðgengis að upplýsingum né aðgengi að netinu. 

Í ljósi sögu fötlunarfæðinnar er mikilvægt að bregðast fljótt og vel við 

samfélagsbreytingum en með tilkomu tölvutækninnar eru breytingarnar tíðari. 

Internetið eins og kemur fram hér að framan er orðinn stór hluti af lífi fólks en 

árið 2012 voru 95% heimila nettengd (Hagtíðindi, 2012). Það kom mér mest 

á óvart er hversu lítið er til af íslensku efni um aðgengi á netinu þrátt fyrir 

þessa miklu netnotkun Íslendinga. Þetta voru í sjálfu sér vonbrigði 

sérstaklega þegar skoðaðar voru erlendar heimildir og í ljós kom hversu 

mikið er búin að rannsaka og hversu mikil þekking er á þessu málefni. 

Áhugavert og ánægjulegt er að skoða starf Sjá ehf. og 

Öryrkjabandalags Íslands í aðgengisvottunum og aðgengisúttektum. 

Aðgengisvottun Sjá og ÖBÍ er skref í átt að raunverulegu aðgengi allra að 

netinu. Einnig eru opinberar stofnanir með aðgengisstefnu sem þær fylgja 

sem gefin er út af íslenska ríkinu og byggð er á alþjóðlegum stöðlum. 

Nokkrar auðlesnar íslenskar vefsíður er á netinu og því ber að fagna. Fleiri 

stofnanir og fyrirtæki mættu taka sér það til fyrirmyndar, þá sérstaklega þeir 

sem halda úti síðum með upplýsingum er varða almannaheill. Þar á meðal 

vegagerð, bankar, fréttamiðlar og samgöngufyrirtæki. Ég tel þetta ekki til of 

mikils ætlast heldur geta þessi skref aukið samfélagsþátttöku fólks með 

fötlun. Fólk eyðir miklum tíma á netinu og með því að útiloka fólk frá netinu 

ýtir samfélagið undir einangrun þessa hóps. 

Í framhaldi af þessari athugun væri mjög áhugavert að rannsaka 

netnotkun fólk með fötlun á Íslandi en þó sérstaklega hef ég áhuga á að 

skoða netnotkun fólks með þroskahömlun. Þetta málefni á vel við í okkar 

samfélagi og snertir marga. Því bætt aðgengi á netinu gagnast ekki einungis 

fötluðu fólki heldur líka öðrum m.a. eldri borgurum, lesblindum og fleiri 

hópum. 

